[image: image1.png]




[image: image2.jpg]


    Нинди матур язгы төн! Күктә берсен-берсе уздырып йолдызлар җемелдәшә. Түбәләрдән тамган көмеш тамчылар минем уйларыма кушылгандай була. Бар җирдә тынлык. Гүя, гүзәл табигать үзенең газиз баласына комаучауламаска тели кебек. 
     Ә мин Казан урамнары буйлап атлыйм.Хыялларга бирелеп үзем укыган университет бинасы янына килеп чыгам.Әле кайчан гына авылдан килеп,курка-курка шушы университет ишеген ачкан идем.Инде университетны тәмамлаганга  да  күпме еллар узган.Мин юлымны дәвам  итәм.Яшьлегем хатирәсе булган университет  бинасы мине моңсу гына озатып кала.
     Әнә еракта шәһәребезнең рухи символы булган Кол Шәриф мәчете.Мин аның җимерелгәннән соң торгызылган  стеналарына сөяләм.Уйларым мине еракларга алып китә.Мәчетнең горур манарасыннан горур Кол Шәриф карашы сирпелә сыман.Гүя аның күз карашы узганнарга чумган.     Мин Казанның үткән гасырларда һәм хәзер  төзелгән биналарына карап хозурланып йөрергә яратам.Кызганычка каршы,борынгы заман архитектурасы үрнәкләре җимерелә.Шулар арасыннан элеккеге мәчетләр,чиркәүләр һәм башка төр архитектура үрнәкләре юкка чыга. Минем күңелем әрни,борчыла.
    Мәчет стеналары яныннан тарихыбызның телсез шаһитлары Таш диварлар башлана.Алар гүя: “Ташлы яр буйларын юдыручы елга дулкыннарында чагылган даны-шөһрәте кайтырмы Казанның?”-дип сорыйлар кебек миннән. Ә минем: “Кайтыр,кайтыр,кайтачак !”-дип кычкырасым килә.

     Әйе,безнең башкалабыз яңарганнан-яңара бара.Мин Казан шәһәре белән горурланам,аңа якты киләчәк телим.Казан студентлар,яшь спортчылар шәһәре. Казан яшьләренең спортта ирешкән уңышлары елдан-ел арта бара. Берсеннән-берсе искиткеч матур спорт сарайлары калкып чыга. Шул спорт сарайларында тәгәрәп-тәгәрәп уйныйсым,бала-чагыма кайтасым килә. Казан Татарстанда яшәүче татарларның гына түгел, дөньяның төрле почмакларында яшәүче  татарларның да мәркәзе,мәдәни үзәге булып тора. Татар культурасын сөюче,аны өйрәнергә теләүче  барлык халыклар магнитка тартылган кебек Казанга тартылалар. Тиздән безнең мәркәзебезгә төрле илләрдән  халыклар агылачак,чөнки бездә 2013 нче елда бик зур бәйрәм - Универсиада узачак.
   Менә таң атып килә. Таң атканда Казан шигъри шәһәргә әверелә:шау-шулы урамнар кыска вакытка тынып кала. Кремльнең очлы башлы манарасы, тулып  килә торган көн яктылыгында үтә нәзек, матур, ачык булып җемелди башлый.
   Мин татлы хисләргә чумам. Казаным! Синдә исемнәре бөтен дөньяга таралган,үз халкы өчен армый-талмый хезмәт иткән күпме көрәшчеләр яшәгән. Күп кенә данлыклы шәхесләребез  өчен куелган һәйкәлләр дә безне күзәтеп, тикшереп торалар сыман.
 Хәзерге вакытта мәркәзебез тагы да матурая, үзгәрә ,гүзәллек дөньясына чума.

